
47

Coscì ben preparôu co-a fantaxia

Esaltâ vivamente dä speranza

De nêuvi applausi e premii, e l'allegria

Pe-i applausi zà avûi dä radunanza,

Con nêuva forza, agilitæ e maestria

O monta, e arrampinandose ô s’avanza

Senza pose e ritardi, scicchè primma

Che passan sei menuti, ô l’è zà in çimma.


48

Lasciù l’oxello sùbito ô l’accosta

De l’erboo ä punta, dove gh’ëa ûn agûo,

Chi gh’ëa ciantôu primma d’alzâlo a posta,

E ô ghe ô liga in pê drito e ben segûo;

Doppo a vitta da-ô legno ûn pö ô descosta;

O se ten tanto de n’andâ in derrûo,

E ô se lascia scûggiâ zù pe-ô segondo

Premio e pe nêuvi applausi fin in fondo.


49

Da questo se vegniva a ûn atro zêugo,

E pe-a lode e pe-ô premio nêuvo impegno

Ch’ô se doveiva fâ ne-ô stesso lêugo,

E ô conscisteiva ne-ô colpî in to segno,

Cioè ne-ô ferî con freccia o arma da fêugo

O pappagallo fisso in çimma a-ô legno;

A questa prêuva solo fra i Indien

Tamea vegniva e Alonzo fra i Crestien.


50

Tamea, che ne-ô tiâ d’arco ne-i Antille

O l’ëa ô ciù bravo, e ô no sbagliava ûn solo,

Quand’ô ghe capitava a tio, fra mille

O quadrupede a-ô corso, o oxello a-ô volo;

E Alonzo noto in boschi, in monti e in ville

Quanto ne-a maeña in barchi armæ e da nolo,

Bravo cacciôu ne-ö tiâ a uña levre o a un tordo

Quanto valente capitañio a bordo.

